
Isiginnaartitsisarfeqarneq pillugu Inatsisartut inatsisissaattut siunnersuut
(Kultureqarnermut, Ilinniartitaanermut, Ilisimatusarnermut Ilageeqarnermullu Naalakkersuisoq)

Saqqummiussissut

Siullermeerinninneq

Naalakkersuisut  sinnerlugit  matumuuna  isiginnaartitsisarfeqarneq  pillugu  Inatsisartut 
inatsisissaattut siunnersuut saqqummiutissavara.

Siunnersuummi  siullermik  Kalaallit  Nunaata  Isiginnaartitsisarfianik  pilersitsinissaq 
siunniunneqarpoq.  Taamaalilluni  Kalaallit  Nunaat  kiisami  nammineerluni 
isiginnaartitsisarfeqalissaaq.  Tamanna  qularnanngilluinnartumik  isiginnaartitsisarnermut 
isiginnaartitsiveqarnermullu  nuna  tamakkerlugu  inuussutissarsiutigalugu  namminerlu 
kajuminnikkut isiginnaartitsisartunut aallarniutitut atussaaq. Tamatumunnga peqatigitillugu kalaallit 
nunaata  isiginnaartitsisarfia  kulturikkut  ileqqutoqqat  pigiinnarnissaannut, 
erseqqissarneqarnissaannut  ineriartortinneqarnissaannullu  peqataassaaq  taamatullu  nunami 
kinaassutsitsinnik ataqatigiinnitsinnillu nukittorsaaqataalluni. 

Kalaallit  Nunaata  Isiginnaartitsisarfia  siunnersuut  naapertorlugu  illuinnaasiunngitsumik 
pilersissavai  isiginnaartitsinikkut  eqqumiitsuliornerup  iluani  eqqumiitsuliornikkut 
pitsaassuseqarluartumik  takutitsisarnikkut  aliikkusersuisarnissaq  isiginnaartitsisarfiullu 
ingerlatsinera  kalaallit  kulturiannik  ileqquinillu,  aammattaarli  nunanut  tamalaanut  sammisumik 
aallaaveqassaaq,  ilutigisaanillu  qanorluunniit  ukiulinnut  tamanut  takutitseriaatsit  tamatigoortut 
isumagissallugit. 

Kalaallit  Nunaata  isiginnaartitsisarfiata  isiginnaartitsissusiani  isiginnaartitsinikkut,  aamma 
angalaarluni  isiginnaartitsiartortarnikkut,  radiukkut  tv-kkullu  aallakaatitsinikkut  kiisalu 
immiussanik  tuniniaanikkut  isiginnaartartorpassuarnut  takuneqarsinnaatissavai.  Isiginnaartitsinerit 
angalalluni isiginnaartitsiartortarnerni nuna tamakkerlugu takutinneqartassapput. Taamaaliornikkut 
siunnersuummi  erseqqissaatigineqarpoq  kalaallit  nunaata  isiginnaartitsisarfia  aamma  Kalaallit 
Nunaata tamarmiusup isiginnaartitsisarfigissagaa. 

Aammattaaq  siunnersuutikkut  tamanut  isiginnaartitsisarnermik  suliaqartunut  Kalaallit  Nunaata 
Isiginnaartitsisarfianit pikkorissaanissaq periarfissinneqarpoq. 

Siunnersuut  aammattaaq  imaqarpoq  isiginnaartitsinermik  ingerlatsiviit  allat  nutaamik 
isiginiarneqarnerannik, tamatumunnga ilanngullugit sumiiffinni ataasiakkaani eqqumiitsuliornermik 
suliaqarlutik  isiginnaartitsiviit,  ilaatigut  tassaasut nammineq kajuminnikkut  isiginnaartitsisarnerit, 
meeqqanut  isiginnaartitsisarnerit  misileraallunilu  isiginnaartitsisarnerit.  Taakkununnga  atatillugu 
inatsisitigut  aalajangerneqarpoq,  Naalakkersuisut  isiginnaartitsinermik  ingerlatsiviit  allat 
tapiiffigisinnaagaat.  Tassunga  nangissutitut  oqaatigineqassaaq  siunnersuut  Kalaallit  Nunaata 
Isiginnaaartitsisarfianut immikkut pisussaaffiliinermik imaqarmat, tassalu nammineq kajuminnikkut 
isiginnaartitsisarfinnik  allanillu  sumiiffinni  ataasiakkaani  isiginnaartitsisarfinnik 
isiginnaartitsisarfinnik  ingerlatsinermik  isiginnaagassiornermillu  ilitsersuinissamik. 
Aalajangersakkap  ilanngullugu  aalajangerpaa,  isiginnaartitsisarfiup  qinnuigineqarneq 
aallaavigalugu  aamma  atuarfiit  ilinniarfiillu  isiginnaartitsivinnik  ingerlatsinermik 
siunnersortassagai. 

Siunnersuummi  qitiusup  aappaa  tassaavoq  Kalaallit  Nunaata  Isiginnaartitsisarfiani 
isiginnaartitsisartutut  ilinniartitaanermik  pilersitsinissaq.  Kalaallit  nunaata  isiginnaartitsisarfiata 
isiginnaartitsisartutut  ilinniartitsineq  aqqutigalugu  aamma  isiginnaartitsisartunik 
ilinniartitsisoqarnissaa  Naalakkersuisut  pingaartippaat,  taamaalilluni  piginnaaneqarluartunik 
isiginnaartitsisartoqartuarniassammat  Kalaallit  Nunaanni  isiginnaartitsisarnermik 
siuarsaasinnaasunik.  Ilinniartitaanerup  aappaagu  aggustip  ulluisa  aallaqqaataanni  aallartinnissaa 
naatsorsuutigineqarpoq  ilinniarnermilu  ukiunik  marlunnik  sivisussusilimmi  ilinniartut  tallimat 
angullugit  ilinnialersinneqartarnissaat  naatsorsuutigineqarpoq.  Ilinniartitaanerup  pitsaassusia 
tamanna pillugu Ilinniartitaaneq pillugu siunnersuisoqatigiinnit Naalakkersuisunit pilersinneqartunit 
siunnersuinikkut qularnaarneqassaaq. 

Kalaallit  nunaata  isiginnaartitsisarfianik  isiginnaartitsisartutullu  ilinniartitaanermik  pilersitsinerup 
isiginnaartitsisarfeqarnermut  isiginnaartitsisarnermullu  tunngasunik  samminneqqilernermut 
pitsaasumillu  ineriartortitsinermut  naggasiutitut  isigineqannginnissaa  aallartitsinertulli 
isigineqarnissaa  Naalakkersuisut  pingaartippaat.  Tamanna  pissutigalugu  Naalakkersuisut 
siunnersuusiornerminni  Silamiut,  KAISKA  (Kalaallit  Isiginnaartitsisartut  Kattuffiat),  Kalaallit 
Atuakkiortut  taamanilu Kultureqarneq pillugu siunnersuisooqatigiiusimasut  qanimut suleqatigaat. 
Naalakkersuisut  periarfissaq  iluatsillugu  taakku  tamaasa  siunnersuutip  uuma 
piviusunngortinneqarnissaannut ikiuussimanerannik qutsavigerusuppaat.

Taamatut  oqaaseqarlunga  siunnersuut  Inatsisartunit  akuersaartumik  suliassanngorlugu 
ingerlateqqippara.

